
PRESS INFORMATION DEPARTMENT. GOVERNMENT OF THE PEOPLE’S REPUBLIC OF BANGLADESH






তথ্যবিবরণী                                                                                                            নম্বর : ৩৩৯০
 

বর্জ্য অপসারণে মাঠে নেমেছে ঢাকার দুই সিটি কর্পোরেশন

সহায়তায় ফোন নম্বর : দক্ষিণে-০১৭০৯-৯০০৮৮৮; 

উত্তরে-০২৫৮৮১৪২২০, ০৯৬০২২২২৩৩৩ এবং ০৯৬০২২২২৩৩৪ 

ঢাকা, ৬ শ্রাবণ  (২১ জুলাই) : 


ইদুল আজহা উপলক্ষ্যে ২৪ ঘণ্টার মধ্যে কোরবানির পশুর বর্জ্য অপসারণে মাঠে নেমেছে ঢাকার দুই সিটি কর্পোরেশনের পরিচ্ছন্নতা কর্মীরা। এছাড়া বর্জ্য অপসারণ কার্যক্রম সচিত্র তদারকির জন্য পৃথক দুটি কেন্দ্রীয় নিয়ন্ত্রণকক্ষ স্থাপন করা হয়েছে।  


কর্পোরেশনের আওতাধীন যেকোনো নাগরিক তার নিজ এলাকায় সৃষ্ট বর্জ্য সম্পর্কিত তথ্য প্রেরণ বা পশুর বর্জ্য অপসারণ সম্পর্কিত সমস্যা নিরসনে দক্ষিণ সিটি কর্পোরেশনে কেন্দ্রীয় নিয়ন্ত্রণ কক্ষের ০১৭০৯৯০০৮৮৮ নম্বরে ফোন করে জানাতে পারবেন। দক্ষিণ সিটি কর্পোরেশনে ৯০টি খোলা ট্রাক, ৫৩টি কম্পেক্টর, ১২টি পানির গাড়ি, ১০২টি ডাম্প ট্রাক, ১৪টি পে-লোডার, ৮১টি কন্টেইনার ক্যারিয়ার, ৯টি টায়ার ডোজার, ২টি ট্রেইলার, ৯টি স্কিড লোডারসহ প্রায় পৌনে ৪০০ যান-যন্ত্রপাতি মাঠ পর্যায়ে বর্জ্য অপসারণ কার্যক্রমে নিযুক্ত রয়েছে।


এছাড়া, দক্ষিণে নিয়মিত ৫ হাজার কর্মীর পাশাপাশি অতিরিক্ত আরো ৫ হাজার কর্মী কোরবানির পশুর বর্জ্য অপসারণে নিযুক্ত রয়েছেন। পরিবেশ সুরক্ষা ও দুষণমুক্ত রাখার লক্ষ্যে প্রায় ৩০ টন ব্লিচিং পাউডার ও এক হাজার ৮০০ লিটার তরল জীবাণুনাশক ছিটানো হচ্ছে। পাশাপাশি ইদ উপলক্ষে ইতোমধ্যে প্রতি কাউন্সিলরকে এক হাজার করে এবং আঞ্চলিক নির্বাহী কর্মকর্তাদেরকে এক হাজার ৫০০টি পরিবেশবান্ধব থলে প্রদান করা হয়েছে। এসব থলে যারা কোরবানি করবেন তাদের মাঝে বিতরণ করা হচ্ছে। কোরবানির পশুর বর্জ্য সেসব থলের মধ্যে ভরে তা নির্ধারিত সময়ের মধ্যে করপোরেশনের নির্ধারিত ব্যক্তিবর্গের কাছে হস্তান্তর করবেন।

অন্যদিকে কোরবানীর পশুর বর্জ্য অপসারণে উত্তর সিটি কর্পোরেশন গুলশানের নগর ভবনে কন্ট্রোল রুম স্থাপন করা হয়েছে। কন্ট্রোল রুমের নম্বরগুলো হলো-০২৫৮৮১৪২২০, ০৯৬০২২২২৩৩৩ এবং ০৯৬০২২২২৩৩৪। বিশেষ পরিচ্ছন্নতা কার্যক্রমের আওতায় ঢাকা উত্তর সিটি কর্পোরেশনে কোরবানীর পশুর বর্জ্য অপসারণ কাজে সর্বমোট ১১ হাজার ৫০৮ জন কর্মী নিয়োজিত রয়েছে। কোরবানীর পশুর বর্জ্য দ্বারা যাতে উত্তর সিটির কোথাও অস্বাস্থ্যকর পরিবেশের সৃষ্টি না হয় সেজন্য নগরবাসীর মাঝে যথাসময়ে ৬ লক্ষ ৫০ হাজার বর্জ্য ব্যাগ, ৫০ মেট্রিক টন ব্লিচিং পাউডার এবং ৫ লিটার আয়তনের ১ হাজার ৫ ক্যান স্যাভলন বিতরণ করা হয়েছে।

কন্ট্রোল রুমের নম্বরগুলো ছাড়াও "সবার ঢাকা" মোবাইল অ্যাপস ব্যবহার করেও যে কোন নাগরিক কোরবানীর পশুর বর্জ্য সংক্রান্ত তথ্য দিলে দ্রুততম সময়ের মধ্যে সেই বর্জ্য অপসারণ করা হবে।
#

নাছের/পরীক্ষিৎ/রবি/বিপু/২০২১/২০২৫ ঘণ্টা
তথ্যবিবরণী 







                             নম্বর : ৩৩৮৯  

সারাদেশে তিন স্তরের কমিটি

 চামড়া ব্যবস্থাপনায় বাণিজ্য মন্ত্রণালয়ে কন্ট্রোল সেল

ঢাকা, ৬ শ্রাবণ  (২১ জুলাই) : 


 কোরবানির চামড়া সংরক্ষণ ও ক্রয়-বিক্রয়ে সুষ্ঠু ব্যবস্থাপনা এবং দ্রুত বর্জ্য অপসারণ নিশ্চিত করতে বাণিজ্য মন্ত্রণালয়ের উদ্যোগে সিটি করপোরেশন, জেলা ও উপজেলা পর্যায়ে তিনটি পৃথক কমিটি কাজ করছে।


কমিটি তিনটি হলো : সিটি করপোরেশনের এলাকায় করপোরেশনের প্রধান নির্বাহী কর্মকর্তার নেতৃত্বে ১২ সদস্য বিশিষ্ট্য কমিটি,
জেলা পর্যায়ে গঠিত কমিটির সভাপতি জেলা প্রশাসক। তাঁর নেতৃত্বে কাজ করছে ১৫ সদস্যসের কমিটি 
এবং উপজেলা পর্য়ায়ে উপজেলা নির্বাহী অফিসারকে সভাপতি করে কাজ করছে উপজেলা প্রশাসন এবং ইউনিয়ন পর্যায়েল জনপ্রতিনিধিদের সমন্বয়ে আরো একটি কমিটি।  


কমিটিগুলো পর্যায়ক্রমে বাণিজ্য মন্ত্রণালয় ও বিভাগীয় কমিশনারের কাছে প্রতিবেদন দাখিল করবে। ইদুল আজহা উপলক্ষ্যে প্রয়োজনীয় চামড়া ব্যবস্থাপনা সংক্রান্ত কন্ট্রোল সেল স্থাপন করবে। ইউনিয়ন ডিজিটাল সেন্টারের মাধ্যমে কাঁচা চামড়া সংরক্ষণে জনসচেতনতামূলক প্রচারণা চালানোর ব্যবস্থা গ্রহণ করবে।

#

পরীক্ষিৎ/রবি/বিপু/২০২১/২০৩৫ ঘণ্টা 
তথ্যবিবরণী                                                                                                              নম্বর : ৩৩৮৮
দেশকে স্বপ্নের ঠিকানায় পৌঁছে দিতে ঐক্যবদ্ধ হোন 

                                 - তথ্য ও সম্প্রচার মন্ত্রী

ঢাকা, ৬ শ্রাবণ (২১ জুলাই):  


করোনা মহামারিকে পেছনে ফেলে দেশকে স্বপ্নের ঠিকানায় পৌঁছে দিতে ঐক্যবদ্ধ হওয়ার আহবান জানিয়েছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহমুদ। 


বুধবার সকালে রাজধানীতে জাতীয় মসজিদ বায়তুল মুকাররমে পবিত্র ইদুল আজহার জামাতে নামাজ আদায় শেষে সাংবাদিকদের সঙ্গে মতবিনিময়কালে মন্ত্রী এ আহবান জানান। 


তিনি বলেন, 'জাতির পিতা বঙ্গবন্ধুর নেতৃত্বে অকুতোভয় মুক্তিযোদ্ধারা যে স্বপ্নে বাংলাদেশ স্বাধীন করেছিলেন, দল-মত নির্বিশেষে ঐক্যবদ্ধভাবে কাজ করে আমরা যেন দেশকে সেই স্বপ্নের ঠিকানায় পৌঁছে দিতে পারি।'


ড. হাছান বলেন, করোনা মহামারির মধ্যে আমরা ইদ পালন করছি। মহান স্রষ্টার কাছে আমরা করোনামুক্ত পৃথিবীর জন্য ফরিয়াদ জানাই। অনেক মানুষকে আমরা হারিয়েছি, তাদের আত্মার শান্তির জন্য  এবং যারা অসুস্থ আছেন, তাদের দ্রুত সুস্থতার জন্য আমরা প্রার্থনা করি।


প্রধানমন্ত্রী শেখ হাসিনার সুযোগ্য নেতৃত্বে এই করোনা মহামারীর মধ্যেও আমাদের সমৃদ্ধি অব্যাহত রয়েছে, মানুষের মাথাপিছু আয় বেড়েছে উল্লেখ করে তথ্য ও সম্প্রচার মন্ত্রী বলেন, 'মহামারীকে পেছনে ফেলে আমরা যেন দেশকে কাঙ্ক্ষিত ঠিকানায় পৌঁছে দিতে পারি, সেটিই আমাদের কামনা।' 

#

মীর আকরাম/পরীক্ষিৎ/রবি/বিপু/২০২১/১৫৫০ ঘণ্টা  

